
51

I duî emoli fan ûña scommissa

Cuiosa, che da-i giudiçi a s’aççetta;

Tamea a l’oxello uña frecciâ ô ghe fissa,

Che solo a desligâlo a scie diretta;

L’atro a-ô volo ô scommette, ch’ô gh’arrissa

Uña balla in ta testa co-a scciûppetta;

E ogniûn rinunzia, se no riesce ô tio

Comm’han scommisso, a-ô premio stabilio.


52

Stava con tanto d’êuggi l’assemblea

A vedde ô fin de prêuva così ardia;

L’arco allôa ô tende subito Tamea,

E in te gambe a-ô volatile l’ammia

Piggiando ô tronca ô spago de manea

Che lê libero e lesto ô scappa via,

Ma ûña balla d’Alonzo ancon ciù lesta

A l’acciappa e a-ô fa cazze senza testa.


53

Do popolo i applausi a-i prodigiosi

Colpi feliçi e a-i duî competitoî

Ean vivi, ûniversali, fragorosi:

Lô ëan d’onô eguale tûtti doî

Stimæ, perchè egualmente valorosi

(Benchè d’arma diversa professoî),

Sci pe-a destressa e pe-a maestria distinta,

Che pe-a dilficoltæ ch’aveivan vinta.


54

Regallava ô gran Ligure a Tamea

Uña sciabbra belliscima Spagnolla,

Lamma elastica e fiña de manea,

Ch’a se ceiga schissâ, comme, uña molla,

E libera, a ritorna comm’a l’ëa;

E de ciù ô gh’azzunzeiva uña pistolla,

Ornâ ne-ô caso d’arabeschi d’öu,

Che in Spagna a-ô campo lê ô piggiava a ûn möu.

